
BAB 4B PENYENARAIAN SUKUK DAN SEKURITI HUTANG  
 
 
BAHAGIAN A – AM 
 
4B.01 Pengenalan 
 
(1) Bab ini memperuntukkan kehendak-kehendak yang mesti dipatuhi oleh penerbit yang 

memohon penyenaraian sukuk atau sekuriti hutangnya dalam Senarai Rasmi dan obligasi 
penyenaraian berterusan penerbit tersebut.  

 
(2) Penerbit boleh menyenaraikan sukuk atau sekuriti hutangnya sama ada sebagai Bon 

Dagangan Bursa atau di bawah Rejim Dikecualikan. 
 
 
BAHAGIAN B – TAKRIF 
 
4B.02 Takrif 
 
Bagi maksud Bab ini, melainkan jika konteksnya menghendaki makna yang lain - 
 
(a) “Bon Dagangan Bursa” ertinya sukuk atau sekuriti hutang yang disenaraikan dan disebut 

harga bagi perdagangan di Bursa.   
 
(b) “Rejim Dikecualikan” ertinya suatu rejim yang sukuk atau sekuriti hutang ditawarkan, 

diterbitkan atau dilanggan mengikut seksyen 229(1) atau seksyen 230(1) CMSA, dan 
disenaraikan tetapi tidak disebut harga bagi perdagangan di Bursa;  

 
(c) “Orang Dikecualikan” ertinya Kerajaan Persekutuan atau Negeri Malaysia atau Bank Negara 

Malaysia;    
 
(d) “kerajaan” termasuk - 
 

(i) Kerajaan Persekutuan atau Negeri Malaysia;  
 
(ii) Bank Negara Malaysia;  
 
(iii) kerajaan asing; atau 
 
(iv) bank pusat asing; 

 
(e) “penerbit” ertinya penerbit, tersenarai atau selainnya, yang sukuk atau sekuriti hutangnya 

disenaraikan atau dicadangkan untuk disenaraikan di Bursa sebagai Bon Dagangan Bursa 
atau di bawah Rejim Dikecualikan;  

 
(f) “maklumat material” ertinya maklumat yang semunasabahnya dijangka mempunyai kesan 

material ke atas - 
 

(i)  harga atau nilai sukuk atau sekuriti hutang penerbit tersebut; atau  
 
(ii)  keputusan pemegang sukuk atau sekuriti hutang atau pelabur sama ada untuk 

berdagang dalam sekuriti hutang itu; 
 
(g) “sukuk” ertinya sekuriti Islam sebagaimana yang ditakrifkan dalam Garis Panduan SC 

mengenai Sekuriti Islam (Garis Panduan Sukuk);  

(h) “Surat Ikatan Amanah” ertinya surat ikatan amanah yang mengawal penerbitan sesuatu 
sukuk atau sekuriti hutang yang dibuat antara penerbit dengan pemegang sukuk atau sekuriti 
hutang mengikut Garis Panduan SC mengenai Surat Ikatan Amanah; dan 

 
(i) “Pemegang amanah” ertinya pemegang amanah yang dilantik menurut terma Surat Ikatan 

Amanah. 
 
 
BAHAGIAN C BON DAGANGAN BURSA  
 
 
Bahagian C1 – PENERIMAAN MASUK BON DAGANGAN BURSA  
 
4B.03 Kelulusan pihak berkuasa lain  
 
Penerbit mesti terlebih dahulu mendapatkan kelulusan daripada SC dan pihak berkuasa lain yang 
berkenaan (jika berkenaan) sebelum penyenaraian dan sebut harga mana-mana sukuk atau sekuriti 
hutang sebagai Bon Dagangan Bursa dipertimbangkan oleh Bursa.  
 
4B.04 Kelulusan bagi penerimaan masuk  
 
(1) Penerbit mesti mengemukakan permohonan penyenaraiannya di bawah Bab ini melalui 

Penasihat Utama. 
 
(2) Subperenggan (1) di atas tidak terpakai bagi penerbit yang merupakan Orang Dikecualikan, 

yang boleh mengemukakan permohonannya di bawah Bab ini terus kepada Bursa atau 
melalui penasihat.  

 
(3) Bursa akan melaksanakan budi bicara bagi penerimaan masuk dan penyenaraian dan sebut 

harga berterusan sukuk atau sekuriti hutang dalam Senarai Rasminya dan boleh meluluskan 
atau menolak permohonan penyenaraian, sebagaimana yang difikirkannya patut.   

 
(4) Bursa juga boleh meluluskan permohonan bagi penyenaraian dan sebut harga sukuk atau 

sekuriti hutang tanpa syarat atau tertakluk kepada apa-apa syarat, sebagaimana yang 
difikirkannya patut.  

 
(5) Jika sukuk atau sekuriti hutang diterbitkan di bawah suatu program, penerbit boleh 

menyenaraikan sama ada semua atau kelas atau tranche tertentu sukuk atau sekuriti hutang 
yang diterbitkan di bawah program itu.  

 
(6) Penerbit mesti mematuhi tatacara dan kehendak penerimaan masuk yang berkenaan yang 

ditetapkan oleh Bursa. 
 

[Rujukan silang: Nota Amalan 26] 
 
4B.05 Sukuk atau Sekuriti Hutang Boleh Ubah atau Boleh Tukar  
 
Penerbit sukuk atau sekuriti hutang yang boleh diubah atau boleh ditukar kepada syer tersenarai 
mesti juga mematuhi peruntukan dalam Bahagian I Bab 6 Kehendak-Kehendak ini, seolah-olah ia 
penerbit tersenarai, dengan ubah suaian yang perlu.  
 
4B.06 Surat Ikatan Amanah  
 
(1) Penerbit yang memohon penyenaraian dan sebut harga sukuk atau sekuriti hutangnya di 

Bursa sebagai Bon Dagangan Bursa mesti memasukkan peruntukan berkenaan yang 
dinyatakan dalam Lampiran 4B-A dalam Surat Ikatan Amanahnya atau mana-mana dokumen 
lain yang mengawal hak pemegang sukuk atau sekuriti hutang.  

 



 
Bab 4B 

Penyenaraian Sukuk dan Sekuriti Hutang  
 
 

Setakat 1 Julai 2016  Muka surat 4B03 
 

PASARAN UTAMA 

(2) Subperenggan (1) di atas tidak terpakai bagi sukuk atau sekuriti hutang yang:  
 

(a) diterbitkan oleh Kerajaan Persekutuan Malaysia, Kerajaan Negeri Malaysia atau 
mana-mana badan berkanun; atau  
 

(b) dijamin oleh Kerajaan Persekutuan Malaysia atau Bank Negara Malaysia.  
 
4B.07  Penerbit Asing [tarikh kuat kuasa akan ditentukan oleh Bursa pada tarikh terkemudian] 
 
(1) Penerbit asing mesti melantik ejen atau wakil di Malaysia yang bertanggungjawab bagi 

komunikasi dengan Bursa, bagi pihak penerbit.  
 
(2) Penerbit asing mesti mempunyai ejen pembayar atau yang setaraf dengannya di Malaysia.  
 
(3) Semua maklumat atau dokumen yang dikemukakan, diserahkan, didedahkan atau 

diumumkan oleh penerbit asing mestilah dalam bahasa Inggeris.  
 
4B.08  Penanggung Obligasi  
 
(1) Sekiranya penerbit sukuk ialah syarikat bertujuan khas, penanggung obligasi mesti mematuhi 

kehendak yang dikenakan ke atas penerbit di bawah Bahagian C1 ini, seolah-olah ia 
penerbit.  
 

(2) Subperenggan (1) di atas tidak terpakai bagi penanggung obligasi yang merupakan Orang 
Dikecualikan atau mana-mana orang lain yang diluluskan oleh Bursa dari semasa ke semasa. 

 
 
BAHAGIAN C2 – OBLIGASI PENYENARAIAN BERTERUSAN BON DAGANGAN BURSA  
 
4B.09  Obligasi penyenaraian berterusan 
 
(1) Penerbit Bon Dagangan Bursa mesti mematuhi perenggan 4B.07 dan 8.26A sebagai obligasi 

penyenaraian berterusan.  
 

(2) Penerbit Bon Dagangan Bursa yang boleh diubah atau boleh ditukar kepada syer tersenarai 
mesti juga mematuhi perenggan 4B.05 dan 8.28 sebagai obligasi penyenaraian berterusan. 
 

(3) Sekiranya penerbit sukuk ialah syarikat bertujuan khas, penanggung obligasi mesti mematuhi 
obligasi penyenaraian berterusan yang dikenakan ke atas penerbit di bawah Kehendak-
Kehendak ini, seolah-olah ia penerbit, melainkan jika penanggung obligasi itu ialah Orang 
Dikecualikan atau mana-mana orang lain yang diluluskan oleh Bursa dari semasa ke 
semasa.  
 

4B.10 Pendedahan maklumat  
 
(1) Penerbit mesti dengan serta merta mengumumkan kepada Bursa apa-apa maklumat 

material. 
 
(2) Tanpa mengehadkan keluasan subperenggan (1) di atas, penerbit mesti dengan serta merta 

mengumumkan yang berikut kepada Bursa: 
 

(a) apa-apa penerbitan tranche atau program baharu oleh penerbit; 
 

(b) apa-apa perubahan kepada terma sukuk atau sekuriti hutang; 
 
(c) apa-apa penebusan atau pembatalan sukuk atau sekuriti hutang; 
 
(d) apa-apa pindaan kepada Surat Ikatan Amanah, jika berkenaan;  

(e) apa-apa pelantikan atau penggantian Pemegang Amanah atau ejen pembayar, jika 

berkenaan;  
 
(f) apa-apa perubahan kepada penasihat Shariahnya yang dilantik oleh penerbit 

sebagaimana yang dikehendaki di bawah Garis Panduan SC mengenai Sekuriti Islam 
(Garis Panduan Sukuk); 

 
(g) apa-apa kejadian keadaan ingkar di bawah Surat Ikatan Amanah;  
 
(h) penarafan kredit sukuk atau sekuriti hutangnya, termasuk ringkasan laporan 

penarafan yang berkaitan dengan sukuk atau sekuriti hutang itu yang disiarkan oleh 
agensi perkadaran kredit, jika ada;  

 
(i)  apa-apa niat untuk menetapkan tarikh tutup buku dan alasannya, yang menyatakan 

tarikh tutup buku itu, yang mestilah sekurang-kurangnya 10 hari pasaran selepas 
tarikh pengumuman kepada Bursa;  

 
(j) apa-apa keadaan yang menghendaki pemberitahuan serta merta kepada pemegang 

amanah menurut Surat Ikatan Amanah; dan  
 
(k) apa-apa mesyuarat pemegang sukuk atau sekuriti hutang (selain mesyuarat yang 

diadakan untuk meluluskan ketetapan khas), sekurang-kurangnya 14 hari sebelum 
mesyuarat itu diadakan, dan bagi mesyuarat yang diadakan untuk meluluskan 
ketetapan khas, sekurang-kurangnya 21 hari sebelum mesyuarat itu diadakan. 
Pengumuman itu mesti memasukkan tarikh Rekod Pendeposit-Pendeposit yang 
menentukan sama ada pendeposit hendaklah dianggap sebagai pemegang sukuk 
atau sekuriti hutang yang berhak untuk hadir, bercakap dan mengundi dalam 
mesyuarat pemegang sukuk atau sekuriti hutang.     

 
(3) Penerbit mesti, sekurang-kurangnya 1 bulan sebelum tarikh matang, mengumumkan tarikh 

matang setiap penerbitan sukuk atau sekuriti hutang.  
 
(4) Penerbit yang merupakan suatu perbadanan asing mesti mengumumkan kepada Bursa 

secara serentak semua maklumat yang dikehendaki untuk didedahkan secara terbuka 
kepada pihak berkuasa mengawal selia domestiknya dan bursa saham lain, jika berkenaan. 
[tarikh kuat kuasa akan ditentukan oleh Bursa pada tarikh terkemudian] 

 
4B.11 Pengemukaan Penyata Kewangan  
 
(1) Penerbit mesti mengumumkan penyata kewangannya yang belum diaudit atau penyata 

kewangan terauditnya secara disatukan dalam tempoh 2 bulan selepas berakhirnya setengah 
tahun bagi tahun kewangan penerbit, yang mesti menyatakan sama ada terdapat apa-apa hal 
keadaan yang tidak normal yang telah menjejaskan atau akan menjejaskan perniagaan dan 
kedudukan kewangan penerbit. 

 
(2) Penerbit dan penjaminnya mesti mengumumkan kepada Bursa penyata kewangan tahunan 

teraudit masing-masing, berserta dengan laporan juruaudit dan pengarah dalam tempoh 4 
bulan selepas berakhirnya tahun kewangan masing-masing. 

 
(3) Subperenggan (1) dan (2) di atas tidak terpakai bagi penerbit Bon Dagangan Bursa yang 

dijamin oleh Orang Dikecualikan. 

(4) Subperenggan (2) di atas tidak terpakai bagi orang yang berikut yang merupakan penjamin:  
 

(a) Kerajaan Persekutuan Malaysia;  
 

(b) Kerajaan Negeri Malaysia; 
 
(c) Bank Negara Malaysia;  

 
(d) organisasi supranasional;  

 
(e) badan berkanun yang ditubuhkan di bawah suatu Akta Parlimen;  

 
(f) Danajamin Nasional Berhad; dan  

 
(g) mana-mana orang lain yang diluluskan oleh Bursa dari semasa ke semasa. 
 

4B.12 Orang Dikecualikan 
 
Penerbit yang merupakan Orang Dikecualikan tidak perlu mematuhi semua peruntukan di bawah 
Bahagian C2 ini kecuali bagi perenggan 4B.10(1), 4B.10(2)(a), (b), (c) dan (i), dan 4B.10(3). 

 
4B.13 Penerbit Asing [tarikh kuat kuasa akan ditentukan oleh Bursa pada tarikh terkemudian] 
 
(1) Penerbit asing mesti mematuhi obligasi penyenaraian berterusan yang berikut yang terpakai 

bagi suatu perbadanan asing di bawah Bab 4A Kehendak-Kehendak ini, seolah-olah ia 
perbadanan asing yang disebut dalam Bab itu: 

 
(a) perenggan 4A.09; 
  
(b) perenggan 4A.10;  
 
(c) perenggan 4A.15; dan 
 
(d) perenggan 4A.17.  

 
4B.14 Bab yang Terpakai 
 
(1) Semua peruntukan dalam Bab 1, 2, 9 dan 16 terpakai bagi penerbit, seolah-olah ia penerbit 

tersenarai, dengan ubah suaian yang perlu, kecuali: 
 

(a) perenggan 2.03(1);  
 
(b)  perenggan 2.09;  
 
(c) perenggan 2.21A; 
 
(d) bahagian J hingga M Bab 9;  
 
(e) perenggan 16.06;  
 
(f) perenggan 16.07; dan 
 
(g) perenggan 16.12.  
 

(2) Selain di atas, melainkan jika dinyatakan selainnya, Bab lain Kehendak-Kehendak ini tidak 
terpakai bagi penerbit sukuk atau sekuriti hutang di bawah Bab ini. 

BAHAGIAN D – REJIM DIKECUALIKAN 
 
BAHAGIAN D1 – PENERIMAAN MASUK DI BAWAH REJIM DIKECUALIKAN 
 
4B.15 Kelulusan SC 
 
Pemohon yang memohon untuk menyenaraikan mana-mana sukuk atau sekuriti hutang di Bursa di 
bawah Rejim Dikecualikan perlu mendapatkan kelulusan SC hanya jika kelulusan di bawah seksyen 
212(4) CMSA dikehendaki bagi penerbitan atau tawaran sukuk atau hutang sekuriti.  
 
4B.16 Kelulusan bagi penerimaan masuk  
 
(1) Sukuk jangka pendek atau sekuriti hutang dengan tarikh matang asal yang kurang dari 1 

tahun tidak boleh disenaraikan.  
 

(2) Penerbit yang memohon untuk menyenaraikan mana-mana sukuk atau sekuriti hutang mesti 
mematuhi kehendak penerimaan masuk sebagaimana yang dinyatakan dalam perenggan 
4B.04, dengan ubah suaian yang perlu, sebagaimana yang terpakai. 

 
[Rujukan silang: Nota Amalan 26] 

 
4B.17 Penyata kewangan dan pengumuman  
 
(1) Semua maklumat atau dokumen yang diserahkan, dikemukakan, didedahkan atau 

diumumkan menurut Kehendak-Kehendak ini mestilah dalam Bahasa Inggeris.  
 
(2) Penerbit boleh menyediakan penyata kewangannya mengikut piawaian perakaunan yang 

diluluskan yang terpakai di wilayah bidang kuasanya.  
 
 
BAHAGIAN D2 – OBLIGASI PENYENARAIAN BERTERUSAN 
 
4B.18 Pendedahan maklumat  
 
Penerbit di bawah Rejim Dikecualikan mesti mematuhi perenggan 4B.10(1), 4B.10(2)(b) hingga (f), 
4B.10(3) dan 4B.10(4) di atas.  
 
4B.19 Pengemukaan penyata kewangan 
 
(1) Penerbit di bawah Rejim Dikecualikan mesti mengumumkan penyata kewangannya yang 

belum diaudit atau penyata kewangan terauditnya secara disatukan dalam tempoh 2 bulan 
selepas berakhirnya  setengah tahun bagi tahun kewangan penerbit, jika ada, yang mesti 
menyatakan sama ada terdapat apa-apa hal keadaan yang tidak normal yang telah 
menjejaskan atau akan menjejaskan  perniagaan dan kedudukan kewangan penerbit. 

 
(2)  Penerbit di bawah Rejim Dikecualikan mesti mengumumkan kepada Bursa, penyata 

kewangan tahunan teraudit penerbit, dalam tempoh 4 bulan selepas berakhirnya tahun 
kewangan penerbit.  

 
(3)  Subperenggan (1) dan (2) di atas tidak terpakai bagi sukuk atau sekuriti hutang yang - 
 

(a) diterbitkan atau ditawarkan atau dijamin oleh bank pembangunan pelbagai hala, 
institusi kewangan pelbagai hala, mana-mana kerajaan atau entiti milik penuh 
kerajaan; atau  

(b) diterbitkan oleh suatu syarikat bertujuan khas yang ditubuhkan oleh bank 

pembangunan pelbagai hala, institusi kewangan pelbagai hala, mana-mana kerajaan 
atau entiti milik penuh kerajaan dan yang pendedahan risiko kredit muktamad pelabur 
masih berada dengan entiti ini. 

 
 
4B.20  Penyata kewangan dan pengumuman 
 
Penerbit mesti mematuhi perenggan 4B.17 sebagai obligasi penyenaraian berterusan. 
 
4B.21 Bab yang terpakai  
 
(1) Semua peruntukan dalam Bab 1, 2 dan 16 terpakai bagi penerbit, seolah-olah ia penerbit 

tersenarai, dengan ubah suaian yang perlu, kecuali: 
 

(a) perenggan 2.03(1);  
 
(b)  perenggan 2.09;  
 
(c) perenggan 2.21A; 

 
(d) perenggan 16.02;  
 
(e) perenggan 16.03;  
 
(f) perenggan 16.04;  
 
(g) perenggan 16.06;  
 
(h) perenggan 16.07; 
 
(i) perenggan 16.12;  
 
(j) perenggan 16.13; dan  
 
(k) perenggan 16.22. 

 
(2) Selain di atas, Bab lain Kehendak-Kehendak ini tidak terpakai bagi penerbit sukuk atau 

sekuriti hutang di bawah Bab ini. 
 
 
BAHAGIAN E – PEMBATALAN PENYENARAIAN OLEH BURSA  
 
4B.22 Pembatalan Penyenaraian oleh Bursa 
 
Sebagai tambahan kepada hal keadaan yang dinyatakan dalam perenggan 16.11, Bursa boleh pada 
bila-bila masa membatalkan penyenaraian penerbit Bon Dagangan Bursa atau di bawah Rejim 
Dikecualikan atau mana-mana kelas sukuk atau sekuriti hutangnya daripada Senarai Rasmi dalam 
mana-mana hal keadaan yang berikut: 
 
(a)  apabila berlakunya mana-mana keadaan yang Pemegang Amanah telah mengisytiharkan 

sukuk atau sekuriti hutang itu menjadi serta-merta tertunggak dan kena dibayar balik menurut 
Surat Ikatan Amanah;  

 
(b) apabila sukuk atau sekuriti hutang itu telah matang atau tamat tempoh;  

(c) setelah penebusan penuh sukuk atau sekuriti hutang itu; atau 
 
(d) mana-mana hal keadaan lain yang menurut pendapat Bursa, tidak mewajarkan penyenaraian 

berterusan sukuk atau sekuriti hutang itu. 
 

 
[ Bab Tamat ] 

Lampiran 4B-A 
 
Kandungan surat ikatan amanah atau dokumen lain yang mengawal hak pemegang bon bagi 
Bon Dagangan Bursa 
(perenggan 4B.06(1)) 
 
(1) Jika suatu mesyuarat pemegang sukuk atau sekuriti hutang diadakan, penerbit mesti 

memastikan bahawa:  
 
(a) sekurang-kurangnya 14 hari notis secara bertulis mengenai mana-mana mesyuarat  

pemegang sukuk atau sekuriti hutang (selain mesyuarat yang diadakan untuk 
meluluskan suatu ketetapan khas) hendaklah diberikan oleh pemegang amanah. 
Bagi mesyuarat yang diadakan untuk meluluskan suatu ketetapan khas, sekurang-
kurangnya 21 hari notis hendaklah diberikan. Notis tersebut akan menyatakan 
mengenai sifat umum perniagaan yang akan diurusniagakan.  
  

(b) pemegang amanah hendaklah menyebabkan sekurang-kurangnya 14 hari notis (21 
hari dalam hal ketetapan khas yang hendak diluluskan) diberikan mengenai apa-apa 
mesyuarat melalui iklan dalam sekurang-kurangnya 1 akhbar harian yang diedarkan 
dalam negara dalam Bahasa Malaysia atau Bahasa Inggeris dan secara bertulis 
kepada Bursa.  

 
(c) notis untuk mengadakan mesyuarat pemegang sukuk atau sekuriti hutang mesti 

mengandungi maklumat yang mencukupi untuk membolehkan pemegang sukuk atau 
sekuriti hutang memutuskan sama ada hendak menghadiri mesyuarat itu.    

  
(2) Pemegang sukuk atau sekuriti hutang berhak untuk menghadiri dan mengundi di mana-mana 

mesyuarat pemegang sukuk atau sekuriti hutang, dan berhak melantik orang lain (sama ada 
pemegang sukuk atau sekuriti hutang atau tidak) sebagai proksinya untuk menghadiri dan 
mengundi. Proksi tersebut hendaklah mempunyai hak yang sama dengan pemegang sukuk 
atau sekuriti hutang untuk mengundi, bercakap dan diambil kira dalam kuorum. 
  

(3) Dalam hal bilangan undi yang sama banyak, pengerusi suatu mesyuarat pemegang sukuk 
atau sekuriti hutang hendaklah mempunyai undi pemutus sebagai tambahan kepada undinya 
(jika ada) sebagai pemegang sukuk atau sekuriti hutang.  

 


